
Ebu Dherr el-Gifari ishte një sahabi. Ai njihej për 
drejtësi, bujari dhe jetesë modeste. 

I përkiste fisit Beni Gafir. 
Ebu Dherri mendonte se krijuesi i çdo gjëje duhet të 

jetë një i vetëm. Ndërkohë priste të dilte një njeri, që do 
ta shpëtonte njerëzimin nga gabimet. Dëgjoi se kishte 
dalë Pejgamberi i fundit. Duke kërkuar arriti te ai. 

Ibn Abasi (r.a.) e transmeton pikërisht nga ai vetë 
momentin, kur ai u bë mysliman:

“Unë isha një njeri prej fisit Gifar. Dëgjova se në Mekë 
ka dalë një Pejgamber i ri, i cili qëndronte larg idhujve 
dhe thoshte “La ilahe illallah !” Vëllain tim, Unejsin e 
dërgova për të mësuar rreth kësaj situate. Kur vëllai u 
kthye, e admironte atë. Ai më tha: “Kam parë një njeri, 
i cili gjithmonë u urdhëronte njerëzve gjëra të mira 
dhe përpiqej t’i largonte ata nga gjërat e këqija.” Në 
zemër më lindi një dashuri ndaj tij. Mora rrugën me 
dëshirën për ta njohur dhe për ta takuar atë. Arrita në 
Mekë. Ai ishte ulur në një vend afër Qabes. Unë nuk e 
njihja Pejgamberin e ri. Po ashtu nuk mund të pyesja 
askënd për të. Në mbrëmje më erdhi pranë Ali ibn Ebi 
Talib dhe më tha:

- Më duket se ju jeni i huaj... 
- Po! 
- Atëherë, eja të shkojmë në shtëpinë time. 
Shkuam në shtëpinë e tij. Ai më priti dhe më res-

pektoi si mik.
Në mëngjes shkova përsëri në Qabe. Aty qëndrova 

deri në mbrëmje, për shkak se nuk njihja asnjë njeri. Kur 
ra mbrëmja, përsëri më erdhi pranë Aliu dhe më tha: 

- Eja të shkojmë në shtëpinë time. 
Përsëri shkuam në shtëpinë e tij. Edhe atë natë nuk 

folëm asgjë. 
Ali ibn Ebi Talibi, që më nderoi edhe natën e tretë, 

më pyeti:
- Çfarë problemi ke? Përse ke ardhur në këtë qy-

tet?.. 
- Do të të tregoj, nëse nuk i thua gjë asnjë njeriu, dhe 

nëse më shpien te njeriu që kërkoj...
- Je i sigurtë për këtë?.. 
-Kam dëgjuar se këtu ka dalë një njeri, i cili thotë se 

jam pejgamber. Unë kam ardhur për ta takuar dhe për 
ta njohur atë. 

-Për Zotin, ai me të vërtetë është Pejgamber, - i tha 

Aliu. Në mëngjes do të shkojmë tek ai. 
Në mëngjes Aliu (r.a.) më tha kështu:
-O Ebu Dherr! Më ndiq mua ngado që të shkoj! Nëse 

në rrugë shikoj ndonjë, nga i cili kam frikë se mund të 
të bëjë keq ty, do të ndalem në ndonjë qoshe. Ndërsa ti 
mos ndalo! Vazhdo rrugën. Unë të arrij ty. Pastaj kudo 
që të hyj unë, hyr edhe ti!

Shkuam te i Dërguari i Allahut, sallallahu alejhi ve 
sellem. Kur pashë fytyrën e tij të qeshur, që ndriçonte 
si dritë, i thashë:

- Esselamu alejke, o i Dërguari i Allahut! 
Menjëherë më shkëlqyen sytë. Zemra m’u mbush plot 

dashuri ndaj tij. Atij iu dorëzova pa ndjerë nevojë për 
të pyetur për asnjë gjë dhe hyra në Islam duke thënë 
shehadetin.

Dielli i dy botëve, i Nderuari ynë më tha: 
- O Ebu Dherr! Këtë gjë mbaje pak fshehtë! Në Mekë 

mos qëndro shumë! Kthehu në vendin tënd! 
Mua më erdhi një vullnet i madh. Më vinte të thërris-

ja, që ta merrnin vesh të gjithë. Isha i lumturuar. Shkova 
në Qabe dhe thashë shehadetin përpara mushrikëve. 
Menjëherë më sulmuan. Abasi mezi më shpëtoi. Pastaj 
u ktheva në vendin tim.” 

Pejgamberi ynë i Dashur e ka lavdëruar kështu Ebu 
Dherrin: “Toka nuk ka njohur njeri më të drejtë se ai.”

Mustafa Erish

Ebu Dherr el-Gifari (r.a.)
I drejtë, bujar dhe trim

U shton përrenjve shpejtësinë,
Lumenjve: shtratin. Erën, 

Lëshon pa fre. Me çizme, pallto,
Me shall dhjetori ecën. 

Natën e fundit zbret nga malet,
(zbret me bredha në shpinë)

Çapitet pas shkopit: tuk-tuk...
Nuk na harron shtëpinë.

Dhjetori
Xhevat Beqaraj

Faik Konica

Dimri
Kthjelltësia e qiellit shkoi më diellin, me lulet e me verën. Vjeshta e trishtueshme erdhi dhe iku. 

Tani po hyn dimri. Edhe qiellin e kanë mbuluar re të qeta e të ftohta. Sot, për të parën herë zuri të 
bjerë bora...

Prapa qelqeve të dritares po shikojnë fëmijët. Ngadalë-ngadalë, sikur ka frikë të dëgjohet, bora 
fluturon flokë-flokë e shtrohet mbi tokë. Bie kudo dhe duket se kërkon të ndreqë e të zbukurojë. Dy 
çupa të vockla dalin të lozin dhe në leshrat e arta të tyre, të lëshuara mbi shpatullat, bora shkruan 
trëndafila të argjendtë. Djemtë qeshin, hidhen, lozin dhe luftojnë me topa bore. Zogjtë vërtiten 
rreth e rrotull pragjeve, ciu-ciu, për një thërrime buke!... Gjithë bota është veshur me të bardha. 
Flokë-flokë, ngadalë, po bie bora...

Xhahid Bushati

- përrallë -

Kush ia zbuti egërsinë
Murrlanit ?

Po frynte Murrlani. Duhia e tij ia lodhi 
shpejt krahët një zboraku të vogël. Ai u ul të 
merrte frymë e të pushonte mbi trungun e një 
peme të tharë.

Pasi e mori veten, e krahëve u iku lodhja, 
zgjati sqepin dhe trokiti mbi trung:

-Tak - një herë..., dy herë...
-...
Nga që nuk mori përgjigje, zborakut i ndriti 

një lot në sy.
“Çip, me siguri duhet të kem trokitur lehtë. 

Çip, ta provoj dhe një herë se mos...”, - tha 
me vete zboraku.

Zgjati sqepin e trokiti më fort e shpejt:
-Tak-tak-tak-tak! – sa u lodh!
-Kush troket në këtë orë?! - Nuk të vjen 

keq, o trokitës, që zgjon nga gjumi një plak të 
pafuqishëm si unë!?

-Më fal, gjysh! Po jam një zborak i vogël, i 
cili kërkon ndihmë e strehëz! 

-Ç’të ka ndodhur në këtë orë..?! – pyeti 
gjyshi i çuditur dhe ende i përgjumur.

-Murrlani po vjen me stuhi. Zemrën, puplat, 
sqepin do m’i ngrijë, do m’i bëjë kallkan. - 
Gjysh, nuk di ku të shkoj!..

-Ah, zborak i vogël, më ke gjetur të 

plakur!.. Siç e shikon: nuk kam më as 
degëza e as gjethe e as... Një ditë me shi 
m’i dogji rrufeja. Ajo, kaq të zjarrtë e kishte 
zemërimin, sa as edhe një degëz për bastun 
nuk më la. – Shumë dua të ndihmoj, por e 
kam të pamundur, biri im... 

-Gjysh, çip-çirip erdhiii...  murr...la... ni..., 
gjysh! Erdhiiii...oiiiii!

-O Murrlan, ti, frymën ndale! – iu lut 
gjyshi. Ndal, dhe ti, akull mos më ngrij, mos 
ma ngrij ti kët’ pik’ gjak! – Mos e ngrij dhe 
një zborak!

-Struku, gjysh! Struku, zborak! – 
bubullonte e bubullonte Murrlani me oiii.

Gjyshi dridhej aq shumë nga të ftohtit sa 
nuk mund të fliste më as me zborakun. Vetë 
zboraku bënte përpjekje sa andej-këtej që t’i 
fshihej Murrlanit, por më kot.

Gjyshit, edhe pse po i shteronin fuqitë, i 
jepte zemër vetes. Thoshte herë pas here me 
zë të ulët: “Struku, struku, i shkreti plak..!”

Murrlani, kaq idhnak ishte, sa gjatë gjithë 
rrugës “mbolli” edhe heje akulli. U ndal 
vetëm, kur dëgjoi, papritur një zë të ëmbël 
që thoshte:

-Zog, o zog i vogël, eja e fshihu tek unë! 
Jam lule vjollca. Kam dy ditë që kam çelur e  
gjyshi ende nuk më ka vënë re. – Eja, eja e 
mos vono, o zog i vogël!

-Çip, çip, erdha, erdha..! - tha zboraku dhe 
fluturoi...

Kur e pa vjollcën aq të vogël, i tha i 
trishtuar:

-Çip-çirip, të faleminderit, moj vjollcë, 
por Murrlani do të më gjejë përsëri e do më 
thajë e do më ngrijë.

-Eja, eja..!- këmbënguli lule vjollca.
Murrlani, kur dëgjoi zërin e vjollcës së 

vogël, i çuditur u afrua. Sikur s’u besonte 
syve të plakur, si ajo qëndronte në këmbë. 
Zbuti pakëz zërin e tha më zë të lartë:

-Një vjollcë! Një vjollcë e bukur paska 
çelur!.. Edhe unë e ndiej aromën e saj! Ah, 
aromë vjollce!..

Dora e ftohtë nisi t’i ngrohej, akulli i syrit 
nisi t’i shkrihej e nga sytë nisën t’i rridhnin 
ca pika lot gëzimi. 

-Të faleminderit, moj Vjollcë që më fale 
erën, ngjyrën dhe ngrohtësinë tënde! – tha 
Murrlani e qeshi pak. - Për të gjithë ne, ti 
sjell stinën e bukur të pranverës.

Murrlani u largua me të shpejtë, që vjollca 

të mos trembej më e petalet e saj të mos 
dridheshin... 

Ajo s’vonoi dhe u rrit më shumë. Petalet më 
shumë i rriti. Më shumë u përhap era e saj e  
këndshme... 

Zboraku, tani, nuk ndjente më të ftohtin e 
Murrlanit. Zemra e vogël po i ngrohej gjithnjë 
e më shumë...  

-Të faleminderit, Vjollcë, moj lulja e 
pranverës! – tha zboraku e i fali cicërima të 
pafund mirënjohjeje...

Para se të fluturonte nuk harroi të 
përshëndeste gjyshin që, edhe ai buzëqeshte...

Aliu dhe Aisheja hipën në pemën e qershisë dhe filluan të hanin qershitë e 
pjekura. Aliut ia bënin me sy  qershitë në majë të degëve.

Aisheja e paralajmëroi:
- Kujdes, ato degë janë aq të holla sa nuk të mbajnë dot. Edhe qershitë këtu 

janë të mira e të pjekura. Më mirë këto...
Por Aliu nuk shikonte gjë tjetër përveç qershive në majë të degëve. Ai nuk e 

dëgjoi Aishen dhe filloi të shkojë drejt degëve të holla. Pa kaluar shumë e pa 
veten përtokë bashkë me qershitë e tij të bukura. Ai theu një degë të madhe të 
pemës dhe këmbën e tij. Kështu që u detyrua të qëndronte në shtëpi disa javë 
me këmbë në allçi. Tani qershitë i shikonte, vetëm, nga larg... 

Si thoni, veprimi i Aliut, a nuk e ka emrin: lakmi?..
Sa domethënës është ky hadith i Pejgamberit tonë (a.s.):
“Nëse njeriu ka dy lugina plot me florinj, dëshiron të tretën...Syrin e tij 

nuk e ngop gjë tjetër përveç dheut.” (Buhari, Rikak, 10)

Pema e qershisë
Prof. dr. M. Jashar Kandemir

Kohë më parë, hajdutët ua prisnin rrugën njerëzve, u merrnin çfarë të kishin, pa-
staj i merrnin t’i shisnin në tregun e robërve. Në vjedhjen e radhës kishte rënë në 
dorën e tyre një burrë i moshuar dhe i varfër.

Kryetari i hajdutëve i tha burrit të moshuar: 
- Nëse do që të mbetesh i lirë, gjeji njëqind florinj dhe na i sill!
Plaku i varfër i shkroi një letër familjes së tij, ku i thoshte:
- Edhe pse e di që nuk keni para për të më shpëtuar, unë po ju shkruaj për t’ju 

treguar atë që më ndodhi...
Por burri i varfër na paskësh një djalë shumë trim dhe zemërmirë. Ai sapo e lexoi 

letrën u nis për tek hajdutët menjëherë.
Iu lut atyre duke i thënë:
- Agallarë! Nuk po ju kërkoj që ta lini të lirë babain tim pa ndonjë shpërblim, sepse 

e di se nuk e bëni këtë. Ju e shihni se babai im është i moshuar e i pafuqishëm, 
kështuqë edhe po ta shisni nuk do fitoni ndonjë gjë të madhe. Prandaj do ju lutesha 
që në vend të tij të më shisnit mua! Kështu do të fitoni edhe më shumë para...

Hajdutëve u pëlqeu shumë propozimi i 
djalit fisnik dhe i thanë:

- Propozimin tuaj do ta bisedojmë me 
kryetarin tonë!

Kur e dëgjoi këtë kryetari mustaqemadh 
i hajdutëve, nuk arriti t’i besonte dot 
veshëve. I prekur nga veprimi i djalit të 
plakut të varfër, i tha:

- Bre, Sa bij trima ka në këtë botë! Kur-
ban i qoftë shpirti një njeriu të tillë! Njerë-
zia nuk paska vdekur, bre, bir luani! Po ta 
fal babain. Hajt, ikni!

Babai i varfër dhe djali i tij sakrifikues u 
kthyen në shtëpi të gëzuar.

Kjo histori na kujton këtë hadith fisnik të 
Pejgamberit tonë (a.s.):

“Një fëmijë nuk mund ta paguajë 
hakun e babait të tij. Nëse e gjen rob, e 
blen dhe i jep lirinë, atëherë po.” (Buhari, 
Edebul Mufred, 6)

Biri

Behlul Bera

Ishte dimër. 
Pas një nate të ftohtë dhe me erë, zbardhi një mëngjes i qetë. Fëmijët të 

zgjuar që herët, nga entuziazmi i ditës së pushimit, u përballën me një bardhë-
si të bukur. Panorama në dritaret e tyre ishte një nga tablotë më të bukura të 
piktorit më të madh. Flokët e qeta dhe të mëdha të dëborës që binin, kishin bërë 
që të dilnin jashtë si të vegjlit ashtu edhe të mëdhenjtë. Sikur këto të fundit i 
ftonte të zgjonin fëmijërinë e tyre.

Gjysh Hiqmeti po shkonte në xhami për të falur namazin e drekës. Papritur 
u rrethua nga një grup fëmijësh. Gjyshi, ngaqë mbante gjithnjë me vete karame-
le, futi dorën në xhep dhe u dha të gjithë fëmijëve, me shumë dashamirësi.

Fëmijët të gëzuar u nisën, përsëri, të rifillonin lojën e tyre.
Gjysh Hiqmeti hyri në xhami.
Kur po dilte nga xhamia, pa tek luanin me topat e borës Admirin, Mirën, Re-

zartin dhe Arjolën. Pak më tutje ishin edhe Imani, Merita dhe Irhani. Po bënin 
një njeri prej dëbore. I pa fëmijët, qeshi dhe tha me vete: “Sa gjë e bukur është 
të jesh fëmijë!”

Pastaj u afrua tek ata dhe nisi t’i ndihmonte, që njeriu prej dëbore të përfu-
ndonte sa më shpejt. 

… pas disa minutash njeriu prej dëbore “u buzëqeshte” fëmijëve. 
Fëmijët nuk harruan, dhe si hundë i vendosën një karrotë të kuqe, të shij-

shme e plot lëng. 
Gjysh Hiqmeti u tha fëmijëve:
- Njeriu prej dëbore u bë shumë bukur. Na lumtë të gjithëve! Dëbora, vër-

tet, është një dhunti e madhe. Tani ejani tek shtëpia jonë. Të shkojmë të hamë 
gështenjat që ka pjekur mbi shporet nënë Myneverja. Unë, ndërkohë, do ju 
shpjegoj urtësinë e flokëve të dëborës, si thoni?

- Pooo, - thanë njëzëri fëmijët.
Gjyshi nisi të tregojë…



“Ne shohim se si dëbora e mbështjell 
tokën si një batanije e bardhë. 

Ashtu sikurse batanija na mbron ne nga i 
ftohti, ashtu edhe dëbora mbron tokën dhe 

filizat e bimëve nga të ftohtit e acartë të kohës. 
Andaj dhe në shumë shtete të botës është e 

përhapur një fjalë e urtë për dëborën:
“Dëbora është ushqimi i të varfërit”.

Vërtet, në ndërrimin e natës 
me ditën dhe në atë që ka krijuar 

Allahu në qiej dhe në Tokë, 
ka shenja për njerëzit 

që i frikësohen Allahut.
(Junus, 6)

Kur studiojmë urtësinë e flokëve të dëborës, duhet të 
mendojmë se, gjatë këtyre ditëve të ftohta të dimrit, 
në ç’gjendje janë njerëzit nevojtarë që na rrethojnë. 
Të mund t’i lehtësojmë nevojat e tyre është detyrë e 
secilit prej nesh. Allahu i Madhëruar do të gëzohet, 

sikur ne ta falënderojmë Atë për këtë dëborë të 
mrekullueshme që na ka sjellë. Ai do të na dojë 
shumë, nëse ne sillemi mirë me krijesat e Tij dhe 

nëse përpiqemi t’i ndihmojmë ato, aq sa mundemi.

Kristalet e flokëve të dëborës janë një mrekulli më vete.
Të gjitha kanë të njëjtën sasi këndesh: gjashtë. Sikur të studiojmë me kujdes 

qindra e mijëra flokë të dëborës, do të vërejmë se asnjëra nuk i ngjason 
tjetrës, sepse asnjë flok dëbore nuk është i njëjtë me tjetrin.

Vërtetë, fëmijë, dëbora është një mrekulli më vete! Ne i themi:
- Mirë se vjen!”

Xhandeger Tetik Bera

Zejdi
Në një treg skllevërish ishte edhe 

një fëmijë i vogël. Ai kishte një vësh-
trim të trembur. Rrinte i frikësuar. Pris-
te me plot ankth e shqetësim se, kush 
do ta blinte atë. U afrua njëri dhe e 
pyeti se si quhej. Me një zë duke iu 
dridhur i tha: “Zejd”. Ai vazhdoi ta 
pyeste përsëri. E pyeti për emrin e ba-
bait, cila ishte vendlindja e tij, si dhe 
pjesë e cilit fis ishte. Pasi mori përgji-
gjet e duhura, më në fund iu drejtua:

- Je i uritur, apo jo? A vjen me 
mua?

- Po, menjëherë! –iu përgjigj fëmija 
i vogël pa menduar gjatë.

Burri i panjohur bëri pagesën. Mori 
Zejdin për dore dhe e çoi pranë një 
zonje të mirë. Kjo zonjë ishte Hatixh-

ja. Njeriu që bleu Zjedin quhej Ha-
kim Bin Hizam, nipi i saj. Ai e kishte 
blerë për t’ia dhuruar Hatixhesë.

Kaluan shumë vite dhe Hatixhja 
u martua me Profetin tonë të dashur, 
Muhamedin (a.s.).

I Dërguari i Allahut e donte shumë 
Zejdin. E liroi nga skllavëria dhe e la 
të lirë. Por Zejdi, nuk i ndahej Profetit 
Muhamed (s.a.s.).

Muhamedi (a.s.) u kujdes shumë 
për të. E konsideronte si pjesëtar të 
familjes së vet.

Por i ati i Zejdit, Harisi, ku nuk 
reshti së kërkuari të birin që i kishte 
humbur. Pyeste njerëz të ndryshëm 
dhe karvanë udhëtarësh për të birin, 
se mos dinin gjë... U tregonte tiparet 
e tij, por ata ngrinin supet me dhim-
bje dhe s’dinin ç’t’i thoshin ... 

Më në fund Zejdin e njohën disa 
jemenas që po shkonin për në Mekë 
dhe i dhanë lajmin e mirë të atit. 
Harisit nuk po i besohej se, lajmi që 
i dhanë të ishte e vërtetë. U gëzua pa 
masë për këtë lajm të shumëpritur...

Menjëherë u nisën për në Mekë 
me të vëllain, pra, xhaxhain e Zej-
dit. Morën dhe një skllav me vete. 
Ky skllav ishte i ri dhe i fuqishëm. 
Mendonin që ta jepnin këtë dhe të 
merrnin Zejdin. Shkuan në Mekë dhe 
gjetën Profetin e dashur, Muhamedin 



(a.s.). I Dërguari i Zotit, i priti shumë 
mirë mysafirët.

Harisi i tha Muhamedit (a.s.) se 
dëshironte të merrte të birin në shkë-
mbim të skllavit që kishin sjellë.

I Dërguari i Zotit thirri Zejdin. E 
pyeti se mos i njihte udhëtarët që 
kishin ardhur.

Zejdi i entuziazmuar, i tha:

- Po zotëri, i njoh. Është babai me 
xhaxhain, - dhe u hodh menjëherë t’i 
përqafonte.

Pejgamberi (a.s.) me urtësinë e tij 
që e karakterizonte, i thotë:

- Zejd, ti më njeh mua!.. Babai dhe 
xhaxhai kanë ardhur të të marrin ... Ti 
ç’mendon?...

Zejdi kthehet nga Muhamedi (a.s.) 
dhe i thotë:

- Unë s’mund të zgjedh njeri në 
vendin tuaj. Ju jeni familja ime! Dua 
të qëndroj pranë jush!

I ati u mërzit. Po ashtu dhe xha-
xhai. U habitën nga përgjigjja e 
Zejdit. 

I ati i zemëruar i drejtohet të birit 
me ton të ashpër:

- Zejd, si mund të zgjedhësh sklla-
vërinë në vend të lirisë? Zejd, si mund 
të zgjedhësh zotërinë tënd në vend të 
familjes tënde të vërtetë?!.. Zejd...

Zejdi, tashmë, i qetë i afrohet të atit 
dhe i thotë i lumtur:

- Babai im i dashur! I Dërguari i 
Allahut është kujdesur për mua dhe 
më ka dhuruar aq shumë dashuri sa 
nuk mund ta zëvendësojë më asnjeri.

Pejgamberi (a.s.) e mori për 
dore Zejdin dhe e vendosi mbi një 
shkëmb, dhe tha:

- O njerëz, e dëgjuat! Ju u bëtë 
dëshmitarë se, tashmë, Zejdi është 
biri im! 

Fjalët e bukura të Profetit zbutën 
zemrat e të atit dhe xhaxhait të Zejdit. 
Vendin e mërzisë dhe të zemërimit e 
zuri lumturia, një lumturi e pafund... 
Të gëzuar u kthyen në vendin e tyre.

Tashmë, Zejd Bin Harise (Zejdi, i 
biri i Harisit) ishte bërë Zejd Bin Mu-
hamed (Zejdi, i biri i Muhamedit). 

Kishte arritur të bëhej i biri i Pej-
gamberit tonë të dashur, Muhamedit 
(a.s.)!

- Nuk do të flas 
më me ty!

- Ik ore... 
Unë nuk do të 
flasë më me ty! 

Dy vëllezër jetonin të qetë në një tokë, që u kishte mbetur trashëgim 
nga babai. Një ditë, filluan të grindeshin për një shkak shumë të 

rëndomtë.

Kishin kaluar 
dy ditë. Vëllai 
i madh kishte 

marrë një 
ekskavator 
dhe hapi një 
hendek të 
madh midis 

tokës.

- Shiko këtu. Në depo kam dërrasa dhe 
binarë me shumicë. Dua që në anë të këtij 
hendeku të bësh një gardh me qëllim që 
vëllai me fëmijët e tij, të mos e kalojnë.

- Mos ki merak, 
mor bir! Unë e di 
shumë mirë se 
çfarë duhet të 

bëj!

Vëllai i vogël u largua nga çifligu 
për nja dy ditë. I afërmi i tij ishte 

një marangoz shumë i zoti, prandaj 
kishte shumë besim tek ai.

 Më pas ktheu ujin e 
përroit dhe e mbushi 
hendekun me ujë. 
Tashmë vëllai tjetër 
nuk do të kishte 

mundësi të kalonte në 
tokën e tij.

Vëllai i vogël u nxeh shumë 
me veprimin e vëllait të tij dhe 

menjëherë thirri një të afërmin e 
tij, që ishte marangoz.

ura e vëllazërisë



Marangozi punoi 
dy ditë pa pushuar fare 

dhe bëri një punë 
shumë të mirë.

Kur u kthye në çiflig, vëllai i 
vogël nuk po u besonte dot 
syve. Marangozi nuk kishte 
ndërtuar një gardh, por një 
urë të bukur, që lidhte të 
dyja anët e hendekut.

Sapo u bë gati t’i nxehej marangozit, 
në anën tjetër të hendeku vuri re vëllain 

e madh që po vinte drejt tij kokulur.

- Vëlla i dashur! 
Nuk e di, a do të më 
falësh, por e pranoj 

se fajin e kisha 
unë...

Dy vëllezërit 
u përqafuan 

fort me 
njëri-tjetrin 
dhe nuk u 
grindën më 

kurrë.

- Më vjen keq, 
vëlla! Ç’është 
ajo fjalë!..

- Jo, jo, unë e kisha fajin!
Unë u bëra shkak i grindjes 

sonë. Ti ndërtove një urë dhe
më zgjate dorën 
e vëllazërisë.



14

Lulja

Adelina R. Mamaqi

Një mëngjes, në një livadh të gjelbëruar, u lind 
një lule e re. I pari e pa Dielli. Mbeti i mahnitur 
dhe u pëshpëriti rrezeve:

- Unë që i bie botës tej e ndanë dhe shoh çdo 
gjë që jeton atje, nuk e kam parë kurrë një mre-
kulli të tillë. Rrezet u lëshuan lehtë - lehtë mbi 
trupin e saj dhe e pyetën:

- Kush je ti? 
Ajo uli kryet me kurorë mahnitëse dhe nuk u 

përgjigj.
- Po emrin si e ke ?
-...Para se të dilja nga toka, mama fara më 

tha: “E ke emrin lule. Po, përmbi tokë ka shumë 
lule. Mos të të duket vetja më e bukur se ato. Je 
një lule si të gjitha të tjerat”, - u përgjigj ajo me 
një zë më të ëmbël se puhiza. 

Dielli dhe rrezet mbetën të habitur. Jo vetëm 
nuk kishin parë lule më të bukur në botë, por as 
edhe kishin dëgjuar asnjë kaq të çiltër edhe të 
thjeshtë.

- E gjora! - psherëtiu Dielli.
Ai nuk foli më shumë. Por ato fjalë kishin një 

domethënie të thellë, që rrezet nuk e kuptuan 
atë çast. Ndoshta edhe ne do ta kuptojmë pak 
më tej...

Bukuria e lules habiti gjithë zogjtë, kafshët, 
njerëzit që kalonin andej pari. Ata ndaleshin, e 
admironin, i pëshpëritnin fjalë ledhatuese. Zogjtë 
dëshironin ta kishin në foletë e tyre, po as që 
mund të  mendonin ta preknin. Kafshët dëshiro-
nin ta kishin në strofkat e tyre, po as që mund të 
mendonin ta preknin. Edhe njerëzit dëshironin 
ta mbanin në një vazo në shtëpitë e tyre, po të 
gjithë mendonin se ajo lule ishte çelur vetëm për 
t’u admiruar. Dhe vetëm e admironin!..

Një ditë të keqe, fluturoi një gallof. Edhe ai 
mbeti me sqepin hapur, kur e pa atë lule. U ndal. 
Hop e hop, iu afrua, e vështroi një copë herë, iu 
vërtit rreth e rrotull dhe më në fund krrokëriti sa 
nuk iu ça gurmazi:

- Krro....krro...krro!...Kjo mrekulli e madhe nuk 
e ka vendin këtu, po në mbretërinë time!

Budallai! E quante folenë mbretëri dhe veten 
mbret! Si çdo budalla i kësaj bote...Dhe, sa hap 
e mbyll sytë, “ trak! “ e shkuli me gjithë rrënjë 
dhe e çoi në folenë e tij...

Lulja, nga dhembja, humbi ndjenjat. Kur u për-
mend, hodhi sytë përreth e pëshpëriti:

- Çfarë më ndodhi?... Ku jam?!..
- Të ka ndodhur ngjarja më e bukur e jetës, - 

krrokëriti gallofi, - je mbretëresha e mbretërisë 
sime!

Lulja e kuptoi fatkeqësinë që i kishte ndodhur...
Ajo nuk foli, por nga trupi i kulluan lotët  pikë... 
pikë... gjersa u tha e tëra. Gallofi e kapi me sqep 
dhe e vërviti jashtë folesë. Aty e panë zogjtë ... 
kafshët ... njerëzit... Dielli me rrezet e tij... Atë, që 
nuk guxoi ta bënte askush, e bëri një gallof!..

Atëherë rrezet e kuptuan pse Dielli psherëtiu: 
“E gjora!” Besoj edhe ne!..

Na ishte njëherë një familje e varfër milin-
gonash. Nga dita në ditë kjo familje rritej në 
numër. Nga dita në ditë jeta e tyre sa vinte e 
vështirësohej. 

Ato vendosën të gjenin një gjë të madhe 
për ta shitur dhe për të fituar ca para për të 
bërë një shtëpi të vogël sa për të jetuar. Se 
edhe shtëpi nuk kishin!.. 

Një ditë panë një gjë madhe e me for-
më të çuditshme. Ngaqë nuk e njohën, 
menduan se ishte një përbindësh. E ho-
dhën diku larg... Atë e gjeti një milingonë 
trupmadhe, që zemrën e kishte të keqe. 
Ajo mendoi ta bënte atë shtëpi të madhe e 
shumë të bukur. T’i ngjante kështjellës. Dhe 
vërtet të tillë e bëri! Askush nuk matej me 
milingonën trupmadhe. E madhe shtëpia, e 
madhe ajo! 

Tani familja e varfër e milingonave do t’i 
bindej kokulur. Do të punonte për të. Në 
qoftë se nuk i bindeshin, ato do ta pësonin 
një e nga një... 

Kështjella-shtëpi që ndërtoi milingona 
trupmadhe kishte dy porta. Po të hapej e 
para, uji do të përmbyste gjithë familjen e 
varfër të milingonave e më gjerë. Po të ha-
pej e dyta, milingona trupmadhe nuk mund 
të jetonte më, se... Dy portat hapeshin me 
një çelës. Këtë sekret e dinte vetëm milin-
gona trupmadhe. Ndaj, e ruante çelësin në 
fshehtësinë më të madhe. E ku do thoni 
ju? Pas një kokrre të madhe gruri, e cila 
ndodhej në cepin e djathtë të katit të parë 

të kështjellës. Askujt nuk ia merrte mendja 
se, aty ndodhej çelësi që i siguronte “jetën” 
milingonës trupmadhe. 

Ditët kalonin. Milingona trupmadhe jetonte 
e lumtur në kështjellën e saj. Kurse familja e 
varfër e milingonave jetonte keq e më keq.

Një ditë, më e vogla e kësaj familjeje, që 
ishte më e zgjuara dhe më e mençura e 
fisit, u nis, pa i thënë askujt për të gjetur çe-
lësin. Hyri një herë, dy herë, shumë herë në 
kështjellë. E kur?.. Në kohën kur milingona 
trupmadhe dilte për të kërkuar ushqim. Pas 
shumë përpjekjesh e kërkimesh, milingona 
e mençur dhe e zgjuar arriti të diktonte se 
ku ishte fshehur çelësi. Kur e mori në duar, 
eh, sa u gëzua!.. 

Një mëngjes, kur milingona trupmadhe 
ishte ende në gjumë, fshehurazi milingona e 
mençur dhe e zgjuar me çelës në dorë hapi 
portën, ku milingona trupmadhe, i kishte 
ditët e numëruara. 

Fryu një erë e fuqishme dhe e frikshme. 
Shpejt u kthye në tufan. Ulërinte dhe gjë-
monte. Ai mori me vete milingonën trupma-
dhe dhe e hodhi diku larg, larg..., për të mos 
ardhur më në qytezën e milingonave. 

Në qytezën e milingonave erdhi liria e 
vërtetë. Thonë se milingona e mençur dhe 
e zgjuar, thirri tërë milingonat e vendlindjes 
së vet. Ato u strehuan dhe jetuan të lumtura 
në kështjellën-shtëpi, ku më parë jetonte 
milingona trupmadhe e zemërkeqe.

Kështjella e milingonave
Ditmar Hoti

- përrallë -

Ada Mara

Dukesh si vëlla me qenin
Por, aspak vëllezër s’jeni.

Ai është trim, besnik,
Ti, një grabitqar i lig.

Kur vjen dimri me tufan,
Dhe vërsulesh stan më stan,

Ia bëjnë qentë: ham! ham!
haam!

Ia bëjnë çiftet: bam! bam!
baam!

Dhe të lënë përdhe të shtrirë...
Ujk, o ujk, ç’ta bëjnë mirë,

Sepse ti je egërsirë!

Ujku

Mizë, mizë, biz, biz, biz,
Shpejt, dil jashtë prej shtëpisë,

Se ushqimet i bën pis!

Mizë, mizë, biz, biz, biz,
Ti, po deshe, mos lëviz!

Sarajin marr e fii! fii! fiii!
Marramenthi zhdukesh ti,

Se, ne duam pastërti.

Miza

S’di të shkruaj, të lexoj,

porse di të imitoj... 

Jeton në ujë, kur del në breg

bëhet i urtë, qan si fëmijë...

Sikur thotë: “Jam më i miri!”

Harron se derdhë lot ......... .

Kam pesë krahë dhe notoj,

si një varkë në ujë “lundroj”...,

kam dhe emër, por... kujdes,

s’rri në qiell, por në det...

“Trak” e shkrepi
“syrin” tim...,
si dhuratë 

lë një kujtim...

Ec e ec në shkretëtirë,
e pafjalë, mike e mirë...

Eh, sa ditë pa ujë duron,
ec e ec e nuk rënkon...

Kokën fut në rërë,
trupin jashtë e lë,
rri edhe mendon

se askush s’e sheh...

papagalli

krokodili

ylli i detit

struci

aparati fotografik

deveja

Njëra nga fotot e vogla duhet vendosur në 
vendin e duhur. Gjejeni atë?..

Ndihmojeni albrin të marrë topin...

A

B

C

Ç

d

Gjyshi do të takojë nipin dhe mbesën. Ndihmojeni atë...

Gjeni 7 ndryshimet

Hoxhë! 
Zëri i gomarit qenka 
shumë i shëmtuar...

Unë e kam marrë atë 
për ta ngarkuar..., 

jo për të kënduar...

Hoxhë! Hajduti 
që hyri në shtëpinë 

time ishte sa ti. Rrobën 
e kishte si tënden. 
Çallmën njëlloj…

Këpucët i kishte 
të kuqe si të tuat... 

Edhe mjekrën e bardhë 
si tënden...

Mos më thuaj
se edhe emrin 

e kishte 
Nastradin...

